
Nd. 229. Frumv arp til laga [125. mál]
um breyting á lögum nr. 31 27. júní 1941, um utanríkisráðuneyti Íslands og fulltrúa
þess erlendis.

Flm.: Ragnar Arnalds, Einar Olgeirsson, Lúðvík Jósefsson.

1. gr.
Á eftir 1. gr. laganna komi ný grein, sem orðist svo:
Um allar meiri háttar ákvarðanir í utanríkismálum skal ráðuneytið hafa samráð

við utanríkismálanefnd Alþingis, bæði meðan Alþingi er að störfum og milli þinga.
Sendinefnd íslands á Allsherjarþingi Sameinuðu þjóðanna er skipuð af ráð-

herra til eins árs í senn, og skulu þingflokkarnir hafa rétt til að tilnefna einn fulltrúa
hver í nefndina.

Árlega skal ráðherra gefa Alþingi skýrslu um viðhorf ríkisstjórnarinnar til
utanríkismála og um störf Íslenzku sendinefndarinnar á þingi Sameinuðu þjóðanna,
ásamt rökstuddri greinargerð um afstöðu Íslands til einstakra mála á þinginu.

2. gr.
Þegar lög þessi hafa hlotið staðfestingu, skal fella meginmál þeirra inn í lög

nr. 31 27. júní 1941 og gefa þau út með fyrirsögninni: Lög um meðferð íslenzkra
utanríkismála.

Greinargerð.
Sérhver ákvörðun í utanríkismálum snertir þjóðina alla; þegar Island á skipti

við annað ríki eða þegar atkvæði íslands er beitt á alþjóðavettvangi, er mikið í
húfi fyrir þjóðarheildina. Það er því höfuðnauðsyn, að landsmenn allir fylgist sem
bezt með þeim ákvörðunum, sem teknar eru í utanríkismálum. Frumskilyrði þess
er, að kjörnir fulltrúar þjóðarinnar á Alþingi eigi þess kost að taka þátt i mótun
utanríkisstefnunnar með því að ræða og bera saman hin ýmsu sjónarmið, sem
taka verður tillit til. Með þessu frumvarpi er einmitt stefnt að Þvi að auka samstarf
og samráð milli ríkisstjórnar og Alþingis um stefnuna í utanríkismálum.

Í fyrsta lagi er hér áréttað lagaboð, sem nú er í þingsköpum Alþingis: "Utan-
ríkismálanefnd starfar einnig milli þinga, og skal ráðuneytið ávallt bera undir
hana utanríkismál, sem fyrir koma milli þinga." Þetta skýlausa lagaákvæði í 16.
gr. þingskapa hefur verið þverbrotið hvað eftir annað á undanförnum árum, án
þess að á Þvi hafi verið gefin nokkur viðhlítandi eða haldbær skýring. Er mál til
komið, að linni nú þessum lögbrotum.

Ákvæði þetta hefur almennt verið skilið svo, að ríkisstróminni bæri ekki
aðeins skylda til að bera undir utanríkismálanefnd þá samninga, sem samþykki
Alþingis er áskilið til, heldur og sérhver meiri háttar utanrikis.nál. Í frumvarpinu
er tekið skýrt fram, að þessi skylda hvíli á ríkisstjórninni bæði milli þinga og
meðan þing situr.
Í öðru lagi er lagt hér til, að hver stjórnmálaflokkur á Alþingi eigi rétt til

að tilnefna einn fulltrúa í sendinefnd Íslands á Allsherjarþingi Sameinuðu þjóð-
anna. Sendinefndin er nú skipuð af ráðherra án samráðs við aðra aðila.

Að sjálfsögðu er eðlilegt, að nefndin komi fram í umboði utanríkisráðuneytisins
og lúti ákvörðunum þess um afstöðu til einstakra mála á þinginu. Eins er það
ekki óeðlilegt, að ráðherra ákveði fjölda nefndarmanna og undirriti skipunar-
bréf þeirra. En hitt er fráleitt, að ráðherra velji í nefndina á sitt eindæmi og geti
algerlega sniðgengið stjórnarandstöðuflokka. Í flestum nágrannalöndum okkar er
reynt að skipa sendinefndir á Allsherjarþinginu á sem breiðusíum grundvelli, m. a.
með því að velja fulltrúa frá stjórnarandstöðuflokkum. Þar sem utanríkisráðherrar
hér á landi hafa ekki séð ástæðu til að fylgja svipaðri reglu, virðist rétt að binda
ákvæði um þetta efni í lögum.

Í þriðja lagi er lagt til, að ráðherra verði falið að gefa Alþingi árlega skýrslu
um utanríkismál. Sú skoðun á miklu fylgi að fagna í öllum flokkum, að of sjaldan
sé rætt um utanríkismál á Alþingi. Til dæmis er mjög fátítt, að þar sé rætt um
afstöðu íslenzku sendinefndarinnar á Allsherjarþingi Sameinuðu þjóðanna. Raunar
gildir hið sama um alþingismenn og aðra landsmenn, að þeir hafa litlar spurnir
af því, hvernig atkvæði Íslands er beitt á alþjóðavettvangi, og enn síður kemur
það fram, hvaða sjónarmið hafa mótað afstöðu Íslands í einstökum málum. A
þessu þarf að verða breyting, og virðist eðlilegast, að Alþingi rökræði um meðferð
utanríkismála á grundvelli ýtarlegrar skýrslu, sem ráðherra flytji árlega.


